
Државниот секретар Хилари Клинтон неодамна рече дека “она што го 

забележуваме во целиот свет е дека кога жените се здрави и образовани, и 

нивните семејства цутат. Кога жените живеат без насилство, и нивните 

семејства цутат.  Кога жените имаат можност да работат и заработуваат како 

рамноправни партнери во општеството, и нивните семејства цутат.  А кога 

семејствата цутат, цутат и заедниците и државите.” Овие зборови имаат 

особено значење денес, кога го одбележуваме Меѓународниот ден на жената 

овде во Македонија и во целиот свет, и кога продолжуваме со напорите за 

остварување на поголем напредок за жената.  

  

Денес, во Вашингтон, државниот секретар Клинтон и првата дама Мишел 

Обама ќе бидат домаќини на шестата годишна церемонија за доделување на 

Меѓународната награда на жени за храброст, при што награди ќе добијат 

десет извонредни жени од целиот свет. Овие жени покажале исклучителна 

храброст и лидерство, борејќи се за правата и положбата на жените, 

честопати и по цена на голем личен ризик.  Овие жени се само дел од се 

поголемиот број на лидери кои денес се појавуваат во секој дел од светот. 

  

Сепак, додека заслужено оддаваме признание на постигнувањата, треба да се 

потсетиме дека Меѓународниот ден на жената е можност да се обнови 

повикот за акција, за инвестирање и за посветена заложба за рамноправност 

на жените. Имаме историска можност. Државниот секретар Клинтон го 

нарече денешното време “Доба на учество.” Ова е време кога секој поединец, 

без разлика на полот, етничката или верската припадност, може да придонесе 

и да биде ценет член на своето општество.    

  

Како во цветот, така и овде во Македонија, сведоци сме на примери на ова 

Доба на учество. Денес, во Амбасадата на САД ќе организираме свечено 

доделување на признанија за храброст на 21 жена од земјава. Овие жени, кои 

доаѓаат од разни етнички, социјални и образовни групи се пионери во 

промовирањето на човековите права и еманципацијата на жените преку 

програми поддржани од Мисијата на УСАИД во Скопје. Нивната работа на 

полето на економскиот развој, демократијата, владеењето на правото и  

доброто управување, како и на образованието, ги зајакнува нивните заедници 



но и целатадржава, и тие се пример што го следат младите девојки и 

момчиња. 

  

Една од овие извонредни жени е Жаклина Дурмиш, директор на Ромскиот 

образовен центар. Жаклина, која има искуство со право и цивилното 

општество, работи напорно да обезбеди можности за образование за 

ромските деца во целата земја. Таа е основач на Мрежата на образовни 

центри во Македонија и актуелен Извршен директор на здружението Центар 

за образовна поддршка “Дендо Ваш.” Таа работи со УСАИД од 2004 година 

на зголемување на бројот на запишани ученици Роми и нивно останување во 

училиште, работејќи истовремено на зголемување на инволвираноста на 

родителите во образованието на своите деца. Нејзините напори направија 

вистинска разлика во ромската заедница и, што е најважно, во животите на 

децата кои поминаа низ трансформација благодарение на моќтта на 

образованиот ум. 

  

Обезбедувањето на еднакви можности за жените претставува приоритет на 

надворешната политика на САД, бидејќи едноставен факт е дека ниту една 

земја не може да се надева на напредок ако дозволува едната половина од 

своето население да заостанува. Жените и младите девојки им помагаат на 

нашите економии. Тие играт клучна улога во градењето мир и просперитет. 

Да се инвестира во нив значи да се инвестира во напредок на глобалната 

економија, во политичка стабилност, и во поголем просперитет за сите луѓе 

ширум светот.  Не само да им одадеме признание на овие жени, туку и да ја 

потврдиме нашата решителност, секој ден од годината да работиме за 

остварување на таа еднаквост!  
 


